
O ÚLTImO EN ESpAÑA EN CALIDADE 
E EDuCACIóN mATEmÁTICA

Rodríguez-moldes Rey, Covadonga
IES de Mugardos

Entre os días 20 e 23 de outubro tivo lugar en Albacete o seminario Calidade e educación 
matemática organizado conxuntamente pola Federación Española de Sociedades de Profesores 
de Matemáticas (FESPM) e a Real Sociedade Matemática Española (RSME), actividade 
enmarcada nos actos que conmemoran o centenario da RSME.  ENCIGA estaba representada 
nesta reunión pon quen suscribe esta comunicación.

O plan de traballo contemplaba tres conferencias impartidas respectivamente por Carmen 
Maestro (presidenta do Consello Escolar de España), Claudia Lázaro (coordinadora técnica 
de evaluación da Consellería de Educación de Cantabria)  e Tomás Recio (catedrático da 
Universidade de Cantabria),  dúas mesas redondas e traballo en grupos, así os 40 asistentes 
estaban repartidos nos seguintes grupos de traballo:

Grupo 1: Educación de calidade en tempos de crise

Grupo 2: Accións para aumentar a porcentaxe de alumnado de alto rendemento

Grupo 3: Currículo, metodoloxías e calidade

Grupo 4: Novos modelos de pensamento –era dixital– e aprendizaxe das matemáticas

Grupo 2
De esquerda a dereita: Auxiliadora González, Francisco Martín, Pura Fornals, Adolfo Quirós, 

Covadonga R-Moldes, Jordi Comellas, José Asensio e Juan Emilio García

Na última sesión de traballo, celebrada o domingo 23 de outubro, os grupos presentaron 
as súas conclusións coas que se elaborará un documento final sobre Calidade e Educación 
Matemática en España. Ese documento será presentado en distintos foros, un deles, o Senado. 

O balance dos asistentes ao seminario foi o de considerar a experiencia como 
extremadamente positiva aínda que inquietante, como veremos máis adiante.  

Para presentar un resumo do tratado en Albacete é necesario en primeiro lugar definir de 
que estamos a falar cando nos referimos a un sistema educativo de calidade. 

Parece que hai acordo en considerar que será aquel sistema que consiga afianzarse sobre 
estes catro parámetros: 

-	 A relevancia para o alumnado dos contidos e aprendizaxes que transmite, preparándoo 
para a inserción na vida activa e para o desenvolvemento da súa responsabilidade social 
e profesional. 

-	 A eficacia, entendida así cando os obxectivos propostos son alcanzados por todos ou 
pola grande maioría do alumnado.

-	 A eficiencia, baseada na organización dos recursos para alcanzar os resultados.

-	 A equidade, cando o sistema educativo é capaz de favorecer o máximo desenvolvemento 
persoal do seu alumnado compensando as desigualdades sociais, económicas, de xénero, 
culturais, ou de calquera outra índole.

A avaliación, tanto externa como interna, é un dos pilares da calidade educativa e está 
considerada a nivel internacional como a ferramenta máis útil para coñecer o nivel competencial 
conseguido polo alumnado e establecer así o nivel de calidade alcanzado polo sistema. 

As principais avaliacións do sistema escolar en España son a Avaliación de diagnóstico 
(avaliación mostral de carácter nacional realizada polo Instituto de Evaluación en coordinación 
coas administracións autonómicas en 4º de primaria e 2º de ESO) e o Informe PISA que se 
fai en 4º de ESO.  Centrándonos na competencia matemática, a súa avaliación faise través de 
indicadores que mostran  o  que debe saber e sabe facer o estudiante.

Analizada a correlación entre os promedios obtidos en ambas probas obsérvase que é moi 
alta, alcanzando o valor de 0,940 na competencia matemática, o que nos permite obter unha 
visión global da calidade do sistema educativo en España e consecuentemente da calidade na 
ensinanza das matemáticas en tódolos niveis de ensinanza obligatoria.

Según explicou Carmen Mestre na conferencia “O Consello Escolar do Estado ante o reto 
da calidade na educación”, dos resultados obtidos no ano 2010: “non existen motivos obxectivos 
para que a sociedade confíe menos no sistema español que outros países da OCDE nos seus” e  
asegurou que “a diferencia entre comunidades é mínima” pero alerta sobre datos preocupantes: 

-	 a cifra de alumnado repetidor na ESO non ten parangón con paises do noso entorno 
da OCDE. En España o 30% de repetidores consumen o 30% do esforzo do sistema 
educativo sen que se observe a eficacia desta medida

-	 a menor cifra de alumnado que alcanza a excelencia en España,  3%,  fronte a un 8% da 
OCDE. É dicir, en España unha alta porcentaxe do alumnado que ten altas capacidades 
non alcanza un alto rendemento. 

-	 as grandes diferencias nos resultados que se observan dentro dun mesmo centro

As propostas para corrixir estas deficiencias son moitas, por exemplo, observando sistemas 
educativos próximos, plantéxanse accións como flexibilizar o sistema educativo, certificar as 
competencias adquiridas, dar maior autonomía aos centros,...

Con respeto á problemática do alumnado con altas capacidades que non teñen alto 
rendemento en matemáticas, no grupo 2 do seminario propóñense varias medidas:

-	 Atención ao alumnado de altas capacidades dentro do sistema educativo. As accións que 
existen actualmente como Estalmat, “Ven x +” ou programas de profundización non se 
dan no seo do sistema.

-	 Contemplar accións para detectar e atender ao alumnado de altas capacidades dentro das 
programacións dos departamentos de Matemáticas 

-	 Implicar aos equipos de orientación para aconsellar e realizar as probas necesarias para 
facer un diagnóstico preciso  

-	 Definir a figura de profesor/a de profundización de xeito similar á existente de profesor/a  
de apoio

-	 Crear materiais de apoio para potenciar as altas capacidades na aula

Mesa redonda
De esquerda a dereita: Raquel Mallavillarrena, Luis Rico, 

Serapio García e Francisco Martín Casalderrey

Sen embargo, a pesares das boas intencións a situación actual é, cando menos, inquietante 
por factores como por exemplo:

-	 As enormes diferencias tanto de implementación das leis educativas como dos medios 
económicos e técnicos entre as distintas comunidades de España.

-	 O baixo porcentaxe de alumnado licenciado en Matemáticas nos Másteres de Formación 
do profesorado organizados polas Universidades.  

-	 A  reducción que en España estase a dar na Formación de  Profesores e a escasa 
repercusión no profesorado da investigación en educación matemática.

-	 A pouca representación da enseñanza primaria nos congresos e reunións de profesorado 
de ciencias e matemáticas. 

Pero non se pode caer no pesimismo pois a comunidade matemática en España está unida 
e ben organizada, con moitas asociacións de ensinantes que no futuro poderían asumir con maior 
intensidade  roles como  formación de profesorado, elaboración de materiais, etc.

Para rematar quero deixar constancia do meu agradecemento ao presidente de ENCIGA 
por ofrecerme a posibilidade de asistir a tan interesante actividade.




